
				এই পৃষ্ঠাটোৰ বৈধকৰণ হৈছে
৭৭
কুমৰ-হৰণ





এহি বুলি বৃষভত চড়িয়া সত্বৰ।

পিনাক ধনুক ধৰি উপসন্ন হৰ॥

যাত্ৰা কৰি লড়ি গৈলা সমৰক আশে।

গণপতি কাৰ্ত্তিক লড়িলা দুই পাশে॥

বাণ নৃপতিয়ো গৈয়া ভেণ্টিলন্ত আগ।

নিমিষেকে পাইলা যাই কটকৰ লাগ॥

চাৰি সেনাপতি সমে ভৈল ঘোৰ ৰণ৷

আপুনিয়ে কৃষ্ণক যুজন্ত ত্ৰিলোচন॥

বাণ সাত্যকিৰ বড় মিলিল সংগ্ৰাম।

কুভাণ্ড মন্ত্ৰীক আসি যুজে হলিৰাম॥

কুভাণ্ডৰ খুল ভাই কূপকৰ্ণ নাম।

তেহেঁ সমে যদুবৰ কৰিলা সংগ্ৰাম॥

কামদেৱ কাৰ্ত্তিকৰ ভৈল ঘোৰ ৰণ।

সামে গণপতি সমে কৰয় গৰ্জ্জন॥

ৰথী ৰথী গজে গজে মাহুতে প্ৰহাৰে।

বলী বলী যুদ্ধ কৰে কুমাৰে কুমাৰে॥

এক ঠাই গাণ্ডি মুণ্ড আউৰ ঠাই শিৰ।

দিশ পাশ আকাশ ঢাকিল মহাবীৰ॥

কতো বীৰ মৰি পৰি আছে খড়্গ ঘাৱে।

কতো কতো আধামৰা পৰি সেহি ঠাৱে॥

